
					ଏହି ପୃଷ୍ଠାଟି ବୈଧ ହୋଇସାରିଛି

୧୮୯୯ ମସିହା ଶେଷ ବେଳକୁ ବରପାଲିରେ ବସନ୍ତ ରୋଗ ଭୟଙ୍କର ଅବସ୍ଥା ସୃଷ୍ଟି
କରିଥିଲା । ସେ ସମୟକୁ ଲାଲ ନୃପରାଜ ସିଂହ ଇଂରେଜ ଶାସକଙ୍କ ଦ୍ୱାରା ଦ୍ୱିତୀୟ ଶ୍ରେଣୀ
ଅନରାରୀ ମାଜିଷ୍ଟ୍ରେଟ କ୍ଷମତା ପ୍ରାପ୍ତ ହୋଇଥିଲେ । ତାଙ୍କ ପାଖରେ ଜୁଡ଼ିସିଏଲ ମୋହରିର
ଭାବେ କାମ କରୁଥିଲେ ସ୍ୱପ୍ନେଶ୍ୱର ପଣ୍ଡା । ବସନ୍ତ ରୋଗରେ ପୀଡ଼ିତ ହୋଇ ସ୍ୱପ୍ନେଶ୍ୱରଙ୍କର
ପରଲୋକ ହେଲା । ସେହି ସ୍ଥାନରେ ଗଙ୍ଗାଧରଙ୍କୁ ନିଯୁକ୍ତି ଦେବାପାଇଁ ନୃପରାଜ ସରକାରଙ୍କ
ନିକଟକୁ ସୁପାରିଶ କରିଥିଲେ । ସରକାର ତାହା ଗ୍ରହଣ କଲେ । ୧୮୯୯ ଠାରୁ ଗଙ୍ଗାଧର
ଜୁଡ଼ିସିଏଲ୍ ମୋହରିର ହେଲେ । ସରକାରୀ ଚାକିରି ପାଇଲେ । ମାସିକ ଦରମା ୧୫ଟଙ୍କା ।
୧୯୦୧ ମସିହାରେ ବରପାଲି ଜମିଦାରଙ୍କ ମାଜିଷ୍ଟ୍ରେଟ୍ କ୍ଷମତା ଇଂରେଜ ସରକାରଙ୍କ ଦ୍ୱାରା
ରହିତ ହେବାରୁ ଗଙ୍ଗାଧର ସମ୍ବଲପୁର ଯିବା ପାଇଁ ଉପରିସ୍ଥ କର୍ମକର୍ତ୍ତାଙ୍କଠାରୁ ଆଦେଶ
ପାଇଲେ । ସମ୍ବଲପୁରରେ ପାଞ୍ଚମାସ କାମ କଲାପରେ ତାଙ୍କୁ ବିଜେପୁର ବଦଳି କରାଗଲା ।
ବିଜେପୁରର ଜମିଦାର ସଙ୍କର୍ଷଣ ଗଡ଼ତିଆ ନୂଆକରି ଅନରାରୀ ମାଜିଷ୍ଟ୍ରେଟ୍ କ୍ଷମତା
ପାଇଥିଲେ । ଦୁଇବର୍ଷ ପରେ ପୁଣି ତାଙ୍କୁ ସମ୍ବଲପୁର ବଦଳି କରାଯାଇଥିଲା । ସମ୍ବଲପୁରରେ
କିଛିଦିନ କାମ କଲାପରେ ଛୁଟିନେଇ ବରପାଲି ଚାଲିଆସିଲେ ଗଙ୍ଗାଧର । ଜମିଦାର
ନୃପରାଜଙ୍କ ପାଖରେ ମାଲମୋହରିରି କରିବା ସହ ତାଙ୍କର ଅନ୍ୟ କେତେକ ଘରୋଇକାମ
ମଧ୍ୟ ସେ ବୁଝାଶୁଝା କଲେ । ବରପାଲିରେ ଦୁଇବର୍ଷ ରହି ସେ ଫେରିଲେ ସମ୍ବଲପୁର ।
୧୯୦୭ ଖ୍ରୀଷ୍ଟାବ୍ଦ ମାର୍ଚ୍ଚ ମାସରେ ସେ ସମ୍ବଲପୁରରେ ଚାକିରିରେ ଯୋଗଦେଲେ । ପାଖାପାଖି
ପାଞ୍ଚବର୍ଷ କାମ କରିବା ପରେ ସେ ମାର୍ଚ୍ଚ ୧୯୧୩ରେ ବିଜେପୁରକୁ ବଦଳି ହେଲେ ।
ବିଜେପୁରରେ ପ୍ରାୟ ଦେଢ଼ ବର୍ଷ କାମ କଲା ପରେ ତାଙ୍କର ବଦଳି ହେଲା ପଦ୍ମପୁରକୁ ।
ଏହି ପଦ୍ମପୁରରେ କାମ କଲାବେଳେ ତାଙ୍କର ମାସିକ ଦରମା ହୋଇଥିଲା ୩୫ ଟଙ୍କା । ସେ
ଅଗଷ୍ଟ, ୧୯୧୭ରେ ଚାକିରୀରୁ ଅବସର ଗ୍ରହଣ କରିଥିଲେ ।

ବୃତ୍ତିଗତ ଜୀବନ କାଳରେ ଗଙ୍ଗାଧର ବିଭିନ୍ନ ସ୍ଥାନରେ ଅବସ୍ଥାପିତ ହୋଇଥିଲେ । ତେଣୁ
ସେସବୁ ସ୍ଥାନର ପ୍ରାକୃତିକ ଛବି, ଲୋକଚରିତ୍ର, ଘଟଣା ତାଙ୍କ କାବ୍ୟ କବିତାରେ ପ୍ରତିଫଳିତ
ହୋଇଥିବା ଅସମ୍ଭବ ଦୁହେଁ । ସାହିତ୍ୟ ରଚନା କରିବାର ଶକ୍ତି ଓ ପ୍ରତିଭା ଥିଲେ ଖାଲି ଆଖିକୁ
ପର୍ବତ, ବନ ପରି ଦିଶୁଥିବା ପରିବେଶକୁ କବି ବା ସ୍ରଷ୍ଟା ତାଙ୍କ କାବ୍ୟ କବିତାରେ ନନ୍ଦନ
କାନନ କରିଦେଇ ପାରନ୍ତି ।



ଭ୍ରମଣ :



ବରପାଲିରେ ଜନ୍ମଗ୍ରହଣ କରିଥିବା ଗଙ୍ଗାଧରଙ୍କୁ ବାଲ୍ୟକାଳରେ ସମ୍ବଲପୁର ଆସି ପରୀକ୍ଷା
ଦେବା ପାଇଁ ବାରଣ କରିଥିଲେ ତାଙ୍କର ପିତା; କାହିଁକି ନା ବର୍ଷାକାଳରେ ମହାନଦୀ ପାରିହେବାର
ଭୟାବହତା ତାଙ୍କୁ ଶଙ୍କିତ କରିଥିଲା । ରାମେଶ୍ୱର ଘାଟରେ ଡଙ୍ଗାଦ୍ୱାରା ମହାନଦୀ ପାର ହେବାକୁ
ପଡ଼ୁଥିଲା । ସେଠି ମହାନଦୀ ଭିତରେ ଗୋଟିଏ ପଥର ମୁଣ୍ଡିଆ ଥିଲା । ମହାନଦୀର ସ୍ରୋତ ସେ



୧୪ . ଆମ ଗଙ୍ଗାଧର

		 ଏ ପୃଷ୍ଠାଟି ୨୩ ନଭେମ୍ବର ୨୦୨୦ ଦିନ ୦୦:୧୯ ବେଳେ ବଦଳାଯାଇଥିଲା ।
	ଏହି ଲେଖା  କ୍ରିଏଟିଭ କମନ୍ସ ଆଟ୍ରିବୁସନ/ସେଆର ଏଲାଇକ ଲାଇସେନ୍ସରେ ରଖାଯାଇଛି;
ଆହୁରି କିଛି ନୀତି ମଧ୍ୟ ଥାଇପାରେ ।
ଅଧିକ ଜାଣିବା ପାଇଁ ବ୍ୟବହାର କରିବାର ନିୟମ ସବୁ ଦେଖନ୍ତୁ ।

